
Dashamayi Kamakhya Stutih

ದಶಮಯೀಕಾಮಾಖ್ಯಾಸ್ತುತಿಃ

ಘೋರಾಪಂಚದಶೀವಿರಾತ್ರಿವದನೇ ರಕ್ತಾಕ್ತಮುಂಡಾವಲಿ
ದಂಷ್ಟ್ರಾಭಿರಭಿದಂಶಿತಾಧರದಲೇ ಆನಂದಕಂದಾಂಬಿಕೇ .

ಹಸ್ತೇ-ಮುಂಡವರಾಭಯಾರಿದಧನೇ ಭೂತೇಶಹೃದ್ವಾಸಿನಿ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 1..

ತಾರೇ ತಾರಣಕಾರಣೇ ಶಿತಿಮುಖೇ ಲಂಬೋದರೇ ಕೋಮಲೇ
ಪ್ರತ್ಯಾಲೀಢಪದೇ ಚತುರ್ಭುಜಯುತೇ ಹೇ ವ್ಯಾಘ್ರಚರ್ಮಾಂಬರೇ .

ನಿಸ್ತ್ರಿಂಶೋತ್ಪಲಕರ್ತ್ತರೀಸಿತಕಪಾಲಾಲಂಕೃತೇ ತಾರಿಕೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 2..

ನಿತ್ಯೇ ಷೋಡಶಸಂಕಲಾತ್ಮಕವಿಧೌಮಧ್ಯೇಸ್ಥಿತೇ ಷೋಡಶಿ
ಶ್ರೀವಿದ್ಯಾಕುಲನಾಯಿಕೇ ಸವಿಧಿವದ್ವಿದ್ವಜ್ಜನೈರರ್ಚಿತೇ .

ಪಾಶಂ ಪಂಚಶರಾಂಚ ಚಾಪಮಧಿಪತ್ರಂ ಚಾಂಕುಶಂ ಧಾರಿಕೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 3..

ಲೋಕಾಲೋಕನತತ್ಪರೇ ತ್ರಿಪುರಪತ್ಯಾಹ್ಲಾದಿನೀಶಪ್ರಿಯೇ
ಹಸ್ತೈರಂಕುಶಪಾಶಸಾಭಯವರಾನ್ನಿತ್ಯಂ ಧರಂತೀಶ್ವರಿ .

ಹ್ರೀಂಕಾರಾಸನಶಾಸನೇ ಮಿಹಿರಮಧ್ಯಾಂಗುಷ್ಠಮಾತ್ರಸ್ಥಿತೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 4..

ಝಂಕಾರಧ್ವನಿತಾಂಘ್ರಿನೂಪುರಯುತೇ ಹಸ್ತೇಕ್ಷಮಾಲಾನ್ವಿತೇ
ಕಂಠೇಮಂಡಿತಮುಂಡಮಾಲ್ಯರುಚಿರೇ ಮಂದಸ್ಮಿತೇ ಭೈರವಿ .

ಹಸ್ತಾಸ್ಫೋಟಿತಮಡ್ಡುವಾದ್ಯನಿನದೇ ನೃತ್ಯಸ್ಯಮೋಘೇಕ್ಷಣೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 5..

ವಾಮೇ ಹಸ್ತಶುಭೇ ಸ್ವಮಸ್ತಕಧೃತೇ ದಕ್ಷೇಕೃಪಾಣೀಧೃತೇ
ಸ್ವಾಲೀಭ್ಯಾಂ ಪರಿದಕ್ಷವಾಮಸುವೃತೇ ಹರ್ತುಂ ತಯೋಃತರ್ಷಣಂ .

ಕಾಮಾಲಿಂಗಿತಕಾಮಿಮಂಚಹಟಿತೇ ಮಂಜಿಷ್ಠಸದ್ವಿಗ್ರಹೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 6..

ಧೂಮೇ ಧೂಮ್ರವಿಲೋಚನೇ ವಿಕಟಧೂಂಧೂನ್ನಾದಸನ್ನರ್ದಿಕೇ
ಕಾಕಾಕಾರವಿಕೇತನಾಶ್ರಿತರಥೇ ಶೂರ್ಪಂ-ವರಂ-ಮಲ್ಲಸೇ .

ದಶಮಯೀಕಾಮಾಖ್ಯಾಸ್ತುತಿಃ

ಧೂಲ್ಯಾಧೂಸರವಸ್ತ್ರಶೋಭಿತತನೋ ಚಾನಾಥನಾಥೇಮಲೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 7..

ಪೀಯೂಷಾಬ್ಧಿಲಸತ್ಸುಮಂಡಪಸಮಾಸೀನೇ ದ್ವಿಹಸ್ತಾನ್ವಿತೇ
ದಸ್ಯೋರ್ಜಿಹ್ವಗದಾಧೃತೇ ರಿಪುಹತೇ ಬ್ರಹ್ಮಾಸ್ತ್ರವಿದ್ಯೇ ಶುಭೇ .

ಸ್ವರ್ಣಸ್ಯದ್ಯುತಿಲಾಜಿಕೇ ಚ ಸತತಂ ಪೀತಾಂಬರಾಚ್ಛಾದಿತೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 8..

ತಾಲೀಕುಂಡಲಕರ್ಣಶೋಭಿತಲಸದ್ರತ್ನಸ್ಯಪೀಠೇಸ್ಥಿತೇ
ಕಾದಂಬೋತ್ಕಟಲೋಚನೇ ಶುಕರುತಂ ಶ್ರೋತುಂ ಸದೋತ್ಕಂಠಿತೇ .

ದೂರ್ವಾಶ್ಯಾಮತನೋ ಘನಾರುಣಸುವಸ್ತ್ರೇ ವಲ್ಲಕೀವಾದಿಕೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 9..

ಶ್ರೀಹಸ್ತೈರ್ವರದಾಭಯಂ-ಪುಲಕಿತಾಂಭೋಜೌ-ದಧಾನೇ ರಮೇ
ನಾಗೈಃಸ್ವರ್ಣಘಟೈಃಸದಾಸ್ನಪಿತಸದ್ದೇಹೇ ಸುಪದ್ಮಾಸನೇ .

ಹೃತ್ಪದ್ಮೇ ಪರಿರಾಜಿತೇ ಸುಕಮಲೇ ಶ್ರೀರಾಜಸಿಂಹಾಸನೇ
ಕಾಮಾಖ್ಯೇ ದಶವಿಗ್ರಹೇ ಹರಧವೇ ತ್ವಾಮಾಶ್ರಯೇಽಹಂ ಶಿವೇ .. 10..

ಇತಿ ದಶಮಯೀಕಾಮಾಖ್ಯಾಸ್ತುತಿಃ ಸಂಪೂರ್ಣಾ .

